
PUTRAJAYA, 10 JAN -Kementerian Kewangan akan mengambil langkah-

langkah perlu untuk memastikan perbelanjaan pembangunan yang

diperuntukkan di dalam Belanjawan 2020 akan digunakan pada tahun

yang sama, kata Menteri, Lim Guan Eng.

Ini berikutan perbelanjaan pembangunan di bawah Belanjawan 2019

terpaksa dibelanjakan pada tahun ini selepas tidak digunakan semasa

tahun lepas berikutan masalah dalaman operasi.

“Masalah dalaman dan birokrasi itu telah ditangani oleh pihak Ketua

Setiausaha Negara dan Ketua Setiausaha Perbendaharaan,” katanya

pada perhimpunan bulanan kementerian dan melancarkan kad

pencapaian 2019, di sini hari ini.

Mengulas perbelanjaan pembangunan bagi Belanjawan 2019, beliau

berkata Kementerian Kewangan mengagihkan peruntukan kepada

semua kementerian pada Januari namun sesetengah kementerian hanya

menyalurkan dana itu kepada agensi dan jabatan masing-masing pada

Mei.

Beliau berkata ini telah melambatkan proses tender apabila ia

dilaksanakan pada tiga atau empat bulan selepas itu.

“Jadi, bila dijalankan pada September atau Oktober, ia (tender) hanya

diberikan pada Disember. Oleh itu, wang dibelanjakan pada 2020 dan

bukan 2019,” katanya.

Lim berkata susulan perbelanjaan yang tidak sempat digunakan pada

tahun lepas sehingga dibawa ke tahun ini, maka ia akan memberi kesan

positif berganda kepada pertumbuhan ekonomi negara pada 2020 dari

segi perbelanjaan pembangunan.

Beliau berkata selain itu, ekonomi domestik tahun ini turut akan

disokong oleh beberapa perkembangan positif termasuk keredaan

perang perdagangan di antara Amerika Syarikat dengan China yang akan

merancakkan pertumbuhan ekonomi global, aliran harga komoditi,

pembaharuan institusi yang membuahkan hasil, serta aliran portfolio

pelabur asing yang mencerminkan keyakinan pelabur.

Di samping itu, antara pencapaian pada 2019 adalah pelaksanaan

reformasi institusi yang dijangkakan mengurangkan risiko pendedahan

hutang untuk tempoh 20 tahun akan datang, rasionalisasi hutang dan

liabiliti, pengukuhan �skal yang berjaya menurunkan de�sit �skal

daripada 3.7 peratus berbanding Keluaran Dalam Negara Kasar pada

2018 kepada 3.4 peratus pada 2019, katanya.

Selain itu, Malaysia berjaya mengekalkan penarafan kredit pada tahap A-

atau A3 dengan unjuran stabil atas faktor kerajaan kini lebih telus dalam

pengurusan �skal, kedudukan negara meningkat ke tahap lebih baik

dalam Indeks Menjalankan Perniagaan, peningkatan pelaburan langsung

asing sebanyak 10.3 peratus kepada RM667.5 bilion pada suku kedua

2019 daripada RM605.1 bilion pada 2018.

